Тэма ўрока: Янка Купала. Паэма «Курган». Уступныя заняткі.
Мэты і задачы ўрока: 

адукацыйныя — спрыяць аднаўленню і замацаванню звестак пра асноўныя звесткі з жыцця Янкі Купалы, пра вывучаныя ў папярэдніх класах творы пісьменніка; абудзіць цікавасць да паэмы «Курган», выявіць першаснае ўспрыманне твора; прааналізаваць I раздзел паэмы, акцэнтуючы ўвагу на паэтычных вобразах і сродках мастацкай выразнасці, якія дапамагаюць стварыць гэтыя вобразы; 
развіццёвыя — удасканальваць навыкі асэнсаванага выразнага чытання; развіваць уменні выказваць і абгрунтоўваць уласныя думкі і назіранні;
выхаваўчыя — спрыяць выхаванню павагі да людзей, надзеленых талентам; выхоўваць гонар за родную гісторыю.
Тып урока — урок камбінаванай будовы.

Метады і прыёмы — слова настаўніка, рэпрадуктыўная і эўрыстычная гутарка, выразнае чытанне.

Нагляднасць — партрэты Янкі Купалы; ілюстрацыі да паэмы Янкі Купалы «Курган»; запіс чытання паэмы Янкі Купалы; рок-опера І. Лучанка «Курган»; кантата І. Лучанка «Курган».
Абсталяванне: эпіграф, вучэбны дапаможнік «Беларуская літаратура. 7 клас» (аўтары-складальнікі М.А. Лазарук, Т.У. Логінава).

Эпіграф да ўрока

Тут пад кожным курганам і каменем — 

Ці быліна, ці казка чароўная.

Г. Бураўкін

Ход урока

1. Арганізацыйны момант.

Настаўнік: Рады вітаць вас на ўроку літаратуры. Ці ўсе падрыхтаваліся да ўрока?

2. Праверка дамашняга задання.

Вучні (3—4) выразна чытаюць урывак «У яго быў свет цікавы» з паэмы Якуба Коласа «Сымон-музыка».
Зачытваюць сінквейны ці асацыятыўныя рады да слова «Талент».

Конкурс на лепшае апісанне Сымона.
3. Паведамленне тэмы, вызначэнне мэт і задач урока.

Настаўнік: Звярніце, калі ласка, увагу на дошку: тэма нашага ўрока «Янка Купала. Курган», а эпіграфам сталі словы з верша выдатнага беларускага паэта Генадзя Бураўкіна:

Тут пад кожным курганам і каменем — 

Ці быліна, ці казка чароўная.

Як вы думаеце, якія задачы мы павінны вырашыць, каб раскрыць названую тэму?

Вучні:

— узгадаць славутых продкаў — гонар беларускага народа;

— успомніць асноўныя факты з біяграфіі Янкі Купалы;

— прачытаць паэму Янкі Купалы «Курган»;

— вызначыць асноўную тэму і ідэю твора.

Настаўнік: Напрыканцы ўрока мы з вамі зноў звернемся да вызначаных задач і падумаем, ці вырашаны яны. 

4. Вывучэнне новага матэрыялу.

Настаўнік: Вы пазнаёміліся з творамі пра мастакоў-музыкаў, таленавітых людзей, чулых ад прыроды, спагадлівых, гатовых прыйсці на дапамогу абяздоленым, пазнайце аднаго з іх і ўзгадайце твор і аўтара:

Так і жыў ён, гадаваўся, 

Бы пры сцежцы той гарох: 

Сам з сабою забаўляўся,

Бегаў, бавіўся ў палёх, 

I размовы вёў з жытамі, 

I складаў ён песні дню 

3 матылькамі, бы з братамі, 

Час дзяліў свой і гульню.

Звярніце ўвагу на партрэты Янкі Купалы. Якім вы бачыце паэта?

Каб узгадаць і абагульніць звесткі па біяграфіі пісьменніка і папярэдне вывучаных творах давайце правядзём літаратурны дыктант:
1. Сапраўднае імя і прозвішча Янкі Купалы…(Іван Луцэвіч)

2. Нарадзіўся паэт на народнае свята…(Купалле).
3. Бацька паэта быў…(Арандатар).
4. Янка Купала нарадзіўся ў вёсцы… (Вязынка).
5. Вызначце тэму вывучанага вамі верша «Спадчына»… (Тэма Радзімы).
6. Як у Мінску ўшанавалі памяць пра песняра ўдзячныя патомкі? (Помнік, тэатр, ст. метро, вуліца, парк)
А цяпер давайце паслухаем урывак з рок-оперы Ігара Лучанка «Курган» і паспрабуем падумаць, чым скончыцца твор?
Дадатковы матэрыял для настаўніка

Паэма «Курган» была напісана ў 1910 г., калі паэт працягваў вучобу на агульнаадукацыйных курсах А.С. Чарняева ў Пецярбургу. А надрукавана была толькі праз два гады ў газеце «Наша ніва».

Паэма «Курган» стваралася паэтам у час, калі актыўна ішло самапазнанне народа, калі ў нетрах яго нараджалася мастацтва, прызначанае служыць чалавеку працы, а не пану. Народу, які абуджаўся да ўсведамлення сваёй годнасці, неабходна было даць магчымасці зазірнуць у мінуўшчыну і яшчэ раз прыгадаць гераічны выток змагання супраць прыгнёту. У абарону народнага мастацтва выступіў Янка Купала ў сваёй паэме, якая вызначаецца глыбокім драматызмам, напружаным развіццём дзеяння, вялікім эмацыянальным напалам.

Галоўны герой паэмы, як і героі папярэдніх твораў, — музыка-гусляр.

Гусляр — старажытнарускае слова. Людзі, што прысвяцілі жыццё складанню вершаў і выкананню іх пад музыку, вядомыя былі ў розных народаў свету яшчэ са старажытнасці. Паводле міфаў Старажытнай Грэцыі першым музыкам быў Арфей — сын бога Сонца, і таму яго імя перакладаецца, як «той, хто вылечвае святлом». Сваімі спевамі і музыкай ён уздзейнічаў не толькі на людзей і жывёл, а нават на камяні і рэкі. Гэты вобраз з'яўляецца сімвалам мастацтва. 3 тых часоў паслядоўнікі Арфея вандравалі па краінах і пад гукі музычных інструментаў (гусляў, ліры, гітары і інш.), выконвалі ўласныя ці фальклорныя творы. На Беларусі іх называлі яшчэ лірнікі. Усе гэтыя таленавітыя выканаўцы былі імправізатарамі. Яны хутка, без спецыяльнай падрыхтоўкі маглі складаць і тут жа выконваць вершы на пэўную тэму. 

Гусляр з паэмы «Курган» не проста вобраз героя, гэта — абагульненне ўсяго лепшага, што да таго часу было створана пісьменнікам. Гата роздум над лёсам народа, лёсам мастака. У вобразе гусляра Янка Купала апаэтызаваў мужнасць і адвагу, уславіў героя, здольнага загінуць за свой народ.
А зараз давайце прачытаем паэму (настаўнік ці сам чытае твор ці адбываецца праслухоўванне аўдыёзапісу паэмы).

5. Праверка першаснага ўспрымання.

Настаўнік: Ці спадабалася вам паэма? Чым? Якія пачуцці выклікалі ў вас яе героі? кія словы з твора не зразумелыя для вас?
Вучні (дзеляцца думкамі).

Настаўнік: Якія малюнкі ўзніклі ў вашым уяўленні, калі вы слухалі твор?

Вучні: Стары сівы гусляр, курганы, жорсткі князь.

6. Замацаванне вывучанага.

Настаўнік: Якія радкі з І раздзела можна выкарыстаць у якасці назвы?

Вучні: Дрэмле памятка дзён, што ў нябыт уцяклі, 

—Удзірванелы курган векавечны.

Настаўнік: Назавіце самыя выразныя мастацкія вобразы ў I раздзеле паэмы і зрабіце вусную ілюстрацыю да іх. Ці абуджаюць у вас гэтыя вобразы жаданне ўбачыць ўвачавідкі апісаныя мясціны? Калі так, то давайце паспрабуем вылучыць сродкі мастацкай выразнасці, з дапамогай якіх ствараюцца гэтыя вобразы.

Вучні: Векавечны курган, які стаіць на беразе «ракі шумнацечнай» і мудра назірае за ходам часу: «хмары неба ўсцілалі мо тысячу раз», тоячы, да пары, шматлікія гісторыі; волат-дуб, які «галлё распусціў» і слухае пад стогн ветру гісторыі з мінуўшчыны.
Эпітэты: рака шумнацечная —бурлівая, хуткая рака, якая імкліва нясе свае воды; удзірванелы курган векавечны, яму ўжо столькі гадоў, што не відаць насыпанай зямлі, яна пакрыліся дзірваном; дуб каранасты — ён таксама стары, яго карані, пэўна, не толькі ў зямлі, але відаць і на паверхні.

Увасабленні: дрэмле памятка дзён, дуб галлё распусціў, вецер стогне і …галосе, сонца распускае косы, зоры глядзяць, хмары неба ўсцілалі, перуны білі.

Настаўнік: Ці згодныя вы з тым, што з дапамогай названых вобразных сродкаў паэт нібы падказвае, што гаворка пойдзе пра нешта сумнае ці нават трагічнае.

Вучні: Аўтар гаворыць пра шумнацечную раку, пра стогн ветру з глухім уздыханнем, што стварае пэўную напружанасць і як бы рыхтуе да ўспрымання выразу «аб мінуўшчыне ў жальбах галосе». Гэтыя словы насцярожваюць і адначасова папярэджваюць, што гутарка пойдзе пра падзеі драматычныя.

Настаўнік: Якія народныя святы згадваюцца ў I раздзеле паэмы? Што вы ведаеце пра гэтыя святы?
Вучні: Купалле і Піліпаўка.

Купалле — адна са старадаўніх ўрачыстасцяў, вядомых пад рознымі назвамі ўсім народам свету. У старажытнасці гэтае свята было прымеркавана да летняга сонцастаяння (пачынаецца з 23 на 24 чэрвеня. а па новым злічэнні ў ноч з 6 на 7 ліпеня). Паводле народных павер'яў, у самую кароткую купальскую ноч усялякая нечысць, ліхія духі, ведзьмы, чэрці, чараўніцы становяцца вельмі актыўнымі, таму ў гэты час нельга спаць, а трэба бараніць сябе, свой дом, жывёлу, увесь свой род. У такую ноч людзі збіраюцца перад наступам чорных сіл, каб супрацьстаяць злу, перамагчы яго ў цэлым свеце.

Піліпаўка — час звязаны з саракадзённым пастом, які цягнецца з 28 лістапада да Нараджэння Хрыстова (7 студзеня). 
  [image: image4.jpg]



Настаўнік: Запішыце на дошцы першае чатырохрадкоўе. Падзяліце словы на склады і пастаўце націск.

Па-між пус-так, ба-лот бе-ларус-кай зям-лі, 

На-ўзбя-рэж-жы ра-кі шум-на-цеч-най, 

Дрэм-ле па-мят-ка дзён, што ў ня-быт у-цяк-лі,

Ўдзір-ва-не-лы кур-ган ве-ка-веч-ны.

Замест складоў пастаўце рысачкі, захаваўшы націск. Звярніце ўвагу на супадзенне складоў у 1-м і 3-м і ў 2-м і 4-м радках. Месца націску таксама ўстойлівае.

___′│___′│___′│___′│

___′│___′│___′│_

_′│__′│___′│___′│___′│

___′│___′│___′│_

Настаўнік: На ўроку знаёмства з творам Янкі Купалы «Курган» мы выкарысталі тэрмін «паэма» і ўжываем яго ўжо працяглы час. Паэма — вялікі вершаваны, часцей сюжэтны твор, які расказвае пра важныя падзеі, галоўным героем твора выступае асоба з моцным характарам, у паэме выяўляюцца глыбокія перажыванні аўтара і яго герояў. Мы сустракалі гэтае паняцце і раней, калі знаёміліся з урыўкам з паэмы Якуба Коласа «Сымон-музыка». Прыгадайце назву гэтага твора. 

Вучні: «У яго быў свет цікавы...».
7. Абагульненне.

Настаўнік: Перад вамі цэнтон (ад лац. cento — адзенне, пашытае з розных абрэзкаў) — верш, складзены з урыўкаў розных твораў аднаго ці некалькіх паэтаў. Адгадайце аўтараў асобных радкоў і назвы твораў, адкуль яны ўзятыя. Вы можаце працягнуць гэты цэнтон, выкарыстаўшы яшчэ адну цытату.

Паміж пустак, балот беларускай зямлі,

На ўзбярэжжы ракі шумнацечнай, 

Дрэмле памятка дзён, што ў нябыт уцяклі, —
Ўдзірванелы курган векавечны.

Як матулька, вярба
Хіліць голаў над ім,
I глядзяцца кусты
Пышным верхам сваім. 
Абступаюць яго
Чараты, асака,
Падыходзіць мурог
Да яго здаляка. 

8. Падвядзенне вынікаў, выстаўленне адзнак.

Настаўнік: Ці вырашылі мы мэты і задачы пастаўленыя на пачатку ўрока? 

9. Рэфлексія.

Настаўнік: Працягніце фразу

Сёння я даведаўся…

У мяне атрымалася…

Я буду…

Мне было…

10. Інфармацыя пра дамашняе заданне і інструктаж па яго выкананні.
Адказаць на пытанні вучэбнага дапаможніка № 1—4. Падрыхтавацца да выразнага чытання I раздзела паэмы і падрыхтаваць (па жаданні) ілюстрацыі. Індывідуальнае заданне — крыжаванка.

Пытанні:

1) Якія грошы абяцаў заплаціць князь гусляру за песню? (дукаты)

2) На якім музычным інструменце іграў гусляр? (гуслі)

3) Будынак, дзе жыве князь. (хорам)

4) Герой паэмы, які за свой смелы ўчынак паплаціўся жыццём — быў закапаны жывым у магілу. (гусляр)
5) Якой зброяй грымнуў князь, што «толькі з лёскатам выбегла рэха»? (шабля)
6) Герой паэмы — увасабленне жорсткай, бесчалавечнай улады. (князь)
Тэма ўрока: Янка Купала. «Курган». Вобразы гусляра і князя.
Мэты і задачы ўрока: 

адукацыйныя — працягваць знаёміць вучняў з паэмай Янкі Купалы; аднавіць звесткі пра прыёмы стварэння мастацкага вобраза: партрэт, учынкі, адносіны да героя іншых персанажаў, аўтарская ацэнка героя; выпрацоўваць уменне даваць ацэнку герою зыходзячы з яго ўчынкаў; шляхам кантрастнага супастаўлення раскрыць вобразы князя і гусляра; 

развіццёвыя — удасканальваць навыкі выразнага чытання, эмацыянальнасць; развіваць памяць, фантазію, назіральнасць, уменне працаваць у індывідуальна і ў групе;

выхаваўчыя — садзейнічаць выхаванню цікавасці да гісторыі роднага краю; выхоўваць павагу да старэйшага пакалення, любоў да бацькоў.

Тып урока — урок камбінаванай будовы.

Метады і прыёмы — слова настаўніка, рэпрадуктыўная і эўрыстычная гутарка, выразнае чытанне.

Нагляднасць — партрэты Янкі Купалы; ілюстрацыі да паэмы Янкі Купалы «Курган»; запіс чытання паэмы Янкі Купалы; рок-опера І. Лучанка «Курган»; кантата І. Лучанка «Курган»; выстава вучнёўскіх ілюстрацый да паэмы.
Абсталяванне: эпіграф, вучэбны дапаможнік «Беларуская літаратура. 7 клас» (аўтары-складальнікі М.А. Лазарук, Т.У. Логінава).

Эпіграф да ўрока

Калі марнею ад нягод

І сэрца цесна,

Я успамінаю радавод

І продкаў песні.

 

Яны ідуць за годам год

З мячом і плугам.

О, мой нязводны род,

Ен моцны духам!

 

Імены памяць берагла,

Вяла праз церні,

Каб я не сеяў зла,

А толькі зерне.

 

Да іх іду я зноў і зноў,

Ім веру свята

Таму й вяду свіх сыноў

Да іх на на раду.

А. Пісьмянкоў
Ход урока

1. Арганізацыйны момант.

Настаўнік: Рады вітаць вас на ўроку літаратуры. Ці ўсе падрыхтаваліся да ўрока? Які ў вас настрой?

Настаўнік запісвае на дошцы словы павага і гонар і просіць кожнага з вучняў сказаць словы-асацыяцыі, якія ўзнікаюць у іх (на аснове зместу паэмы Янкі Купалы).

2. Праверка дамашняга задання.

Выстава малюнкаў каменціруецца вучнямі і суправаджаецца зачытваннем адпаведных радкоў паэмы.
3. Паведамленне тэмы, вызначэнне мэт і задач урока.

Настаўнік: Звярніце, калі ласка, увагу на дошку: тэма нашага ўрока ««Курган». Вобразы гусляра і князя», а эпіграфам сталі словы з верша Алеся Пісьмянкова «Продкі»:

Калі марнею ад нягод

І сэрца цесна,

Я успамінаю радавод

І продкаў песні.

 

Яны ідуць за годам год

З мячом і плугам.

О, мой нязводны род,

Ен моцны духам!

 

Імены памяць берагла,

Вяла праз церні,

Каб я не сеяў зла,

А толькі зерне.

 

Да іх іду я зноў і зноў,

Ім веру свята

Таму й вяду свіх сыноў

Да іх на на раду.

Настаўнік: Патрыятычны пафас верша А. Пісьмянкова і паэма Я. Купалы «Курган» вельмі блізкія, яны дапамогуць усвядоміць неабходнасць шанавання свайго роду, сваіх блізкіх, захавання іх памяці і традыцый.

4. Вывучэнне новага матэрыялу.

Настаўнік: Чаму, на вашу думку, Янка Купала пачынае аповед пра падзеі менавіта са знаёмства з князем, яго жорсткасцю і бесчалавечнасцю, і толькі пасля — з гусляром? Якую сувязь з фальклорнымі творамі мае такі падыход?

Вучні: Як і ў казцы, спачатку на людзей абрушваецца Зло, а толькі пасля з'яўляецца герой, які з ім змагаецца.
Настаўнік: Назавіце падзею, якая стала прычынай таго, што 




Прывяла гусляра з яго ніўных сяліб 




Дворня князева ў хорам багаты; 




Пасадаіла на ганку, між клёнаў і ліп, 




На цагляным парозе магната.

Якую ролю ў раскрыцці бяспраўнага становішча сялян і неабмежаванай улады князя выконваюць дзеясловы прывяла і пасадзіла? 
Вучні:Слава, незвычайны талент гусляра і сіла яго ўздзеяння на людзей раней дайшла да князя.

Настаўнік: Знайдзіце і зачытайце радкі з паэмы,дзе паказваецца незвычайная моц і ўздзеянне музыкі гусляра на людзей.

Вучні:
Кажуць, толькі як выйдае і ўдарыць як ён 

Па струнах з неадступнаю песняй, — 

Сон злятае з павек, болю цішыцца стогн, 

Не шумяць ясакары, чарэсні;

Пушча — лес не шуміць, белка, лось не бяжыць,

Салавей-птушка ў той час сціхае;

Паміж вольхаў рака, як штодзень, не бурліць,

Паплаўкі рыба-плотка хавае.

Прытаіцца да моху русалка, лясун,

Каня вечнага «піць» не заводзіць; 

Пад звон-песню жывучых гусляравых струн 

Для ўсіх папараць-кветка ўзыходзіць.

Настаўнік: У аснове паэмы «Курган» ляжыць канфлікт- сутыкненне князя як прадстаўніка прыгнятальнікаў і гусляра, народнага песняра, выразніка думак і пачуццяў народа. Паказана непрымірымае сутыкненне пакрыўджаных і крыўдзіцеляў. I ўвогуле, уся паэма пабудавана на супрацьпастаўленні, паэтычным кантрасце.Такім чынам, перад намі два героі, і наша мэта — параўнаць гэтыя вобразы па паходжанні, сацыяльным становішчы, рысах характару, адносінах да сялян, параўнаць аўтарскае стаўленне да сваіх герояў.

Пры разглядзе вобразаў мы будзем карыстацца мастацкім прыёмам параўнання — супастаўленнем аднаго прадмета ці з'явы з другім. Гутарка на ўроку пойдзе не проста пра супастаўленне, а пра кантрастнае супастаўленне, растлумачце лексічнае значэнне слова кантраст — рэзкае супрацьпастаўленне.

Ствараючы вобраз князя, аўтар не дае апісання яго знешнасці, а выкарыстоўвае для характарыстыкі той жа прыём паэтычнага кантрасту.

Адшукайце ў паэме радкі, у якіх з дапамогай паэтычнага кантрасту Янка Купала стварае вобраз князя з халодным сэрцам, пустой і цёмнай душой, паказвае яго грозным і недаступным.

Вучні: 
Князь у хораме жыў, слаўны свету ўсяму, 

Недаступны і грозны, як хорам...

Сэрца маеш, як гэты цагляны парог,

А душу — як скляпоў гэтых сховы.

Настаўнік: Знайдзіце кантрастныя мастацкія вобразы, якія дапамагаюць убачыць і зразумець  жыццёвыя каштоўнасці князя і тую цану, якую заплацілі за іх сяляне.

Вучні: Золата — адна з галоўных каштоўнасцей князя, здабытае чалавечай крывёю. Атласы і шоўк упрыгожваюць пакоі князя, іх цана — страшнае катаванне людзей, яны нагадваюць пра кайданы і вісельні петляў. За смачную ежу і віно, якое ліецца ракою, заплачана слязьмі сірот. Прыгожы хорам пабудаваны непасільнай працай, якая многіх звяла ў магілу, таму цэгла і камень нагадваюць «памяткі-пліты з няўчасных магіл». Беламу хораму проціпастаўляюцца лёхі і падзямеллі. Асалоду князю прыносіць «скочнай музыкі звон», і гэтая музыка гучыць пракляццем князю і яго роду. Тое, што князь любіць, цэніць, чым карыстаецца, створана цяжкай працай прыгонных: яго багатае жыццё супрацьстаўляецца жабрацкаму існаванню беднаты.

Настаўнік: Як характарызуюць князя словы, звернутыя да гусляра: «Ты, знаць, вырадак цемры сярмяжнай?»

Вучні: Выраз «цемра сярмяжная» — гэта зняважлівая мянушка бедных, цёмных сялян, якія насілі сярмягі (даматканую вопратку); асаблівая назва гэтая паказвае незаслужана крыўдную і несправядлівую пагарду князя да сялян.

Настаўнік: Ці меў князь поўную ўладу над людзьмі, ці быў перакананы, што мае права вяршыць лёс людзей, упэўнены ў тым, што ён роўны Богу? Адказы на пытанне зачытайце.
Вучні:
Хто хацеў, не хацеў — біў паклоны яму, 

Спуску, ласкі не знаў непакорам.

Выдумлялі забаў новых кожнага дня, 

Што хацелі — ўсяго госці мелі.

Ўзяці старца і гуслі жыўцом у зямлю! 

Знае хай, хто тут пан: я — ці неба!

Настаўнік: Падбярыце азначэнні, якія б давалі ацэнку загаду князя закапаць гусляра жывым у зямлю.

Вучні: жахлівы, жудасны, злавесны, страшэнны, трагічны, вар'яцкі, нялюдскі.
Настаўнік: Вусна намалюйце партрэт і апішыце князя ў тыя моманты, калі ён прапануе гусляру «поўны гуслі ... дукатаў» і калі ў яго пасля праслухвання песні гусляра «жуда, помста б’е з воч…», складзіце сінквейн «Князь»:

Князь

Жорсткі грозны
Прыгнятае забівае здзекуецца

Сэрца мае як сховы скляпоў
Забойца
Настаўнік: Князю ў паэме супрацьпастаўляецца гусляр. У гэтым вобразе Янка Купала апаэтызаваў мужнага, адважнага чалавека, любімага народнага героя, гатовага загінуць за свой народ. Гэта не проста вобраз аднаго героя — гэта вобраз-абагульненне, глыбокі роздум паэта над лёсам мастака. Знайдзіце ў паэме партрэт гусляра. Як ён характарызуе героя?

Вучні:

Невыдумная світка — убор на плячах, 

Барада, як снег белы — такая, 

Незвычайны агонь у задумных вачах,

На каленях ляглі гуслі-баі...

Водзіць пальцам худым па сталёвых струнах...

I сядзіць гэты сумны, як лунь, белы дзед...

Партрэт расказвае пра сацыяльнае становішча гусляра: ён апрануты проста, як селянін; перадае пачуцці, настроі і думкі героя; па апісанні знешнасці мы можам вызначыць адносіны аўтара да свайго ге​роя — адчуваецца павага да чалавека, які «навёў тон у гуслях як след, не зірнуўшы на гулі ні разу».
Настаўнік: Як вырашаецца ў паэме праблема выбару паміж «поўны гуслі насыплю дукатаў» і «канапляную возьмеш заплату»? Знайдзіце ў тэксце і зачытайце радкі, у якіх аўтар вуснамі гусляра дае адказ на прапанову князя. 
Вучні:

Скурганіў бы душу чырванцом тваім я; 

Гуслям, княжа, не пішуць законяў: 

Небу справу здае сэрца, думка мая, 

Сонцу, зорам, арлам толькі роўна...

Настаўнік: Гусляр выбірае не паміж багаццем і беднасцю, а паміж жыццём і смерцю. Песня гусляра — адлюстраванне дум народа, іх нельга запалохаць, знішчыць ці закаваць у кайданы. Пра тое, што гусляр свядома выконвае сваю песню, гавораць радкі:

Ну, што, княжа? пара даць за песню мне дар!

Выбачай, калі спеў мо няўмела.

Як успрынялі песню гусляра госці князя? Прачытайце строфы, у якіх перадаецца рух пачуццяў і змена настрояў на вяселлі княжны. 3 дапамогай якіх сродкаў гэта адбываецца? Як успрымае песню гусляра князь? Чаму менавіта так рэагуе на песню, ён жа да гэтага часу не чуў «стогн пракляцця» цэлага народа?
Вучні: Строфы, у якіх аўтар апісвае вяселле да песні гусляра, у час яе і пасля (вяселле загуло — змоўкла — зноў загуло). У радках «Князь стаіць, князь маўчыць, жуда, помста б'е з воч...» паэт праз успрыманне песні князем паказаў сілу і веліч мастацтва, прызначэнне якога — гаварыць праўду аб жыцці свайго народа і выклікаць водгук у сэрцах людзей.
Настаўнік: Гусляр жыццём заплаціў за сваю песню. Але за кім, на вашу думку, засталася маральная перамога? Прывядзіце доказы, што смерць гусляра — гэта і крок яго ў бессмяротнасць, зачытайце радкі з твора.

Вучні:

На гусляравым наспе жвіровым 

Палыны узышлі, вырас дуб малады, 

Зашумеў непанятлівым словам.
Настаўнік: Вусна намалюйце партрэт і апішыце гусляра, складзіце сінквейн «Гусляр».

5. Замацаванне вывучанага.

Гутарка па пытаннях:

1. Як вы лічыце, чым уразіў паэта гусляр, што ён зрабіў яго галоўным героем паэмы?
2. Пры аналізе паэмы былі вызначаны ўласцівыя гусляру рысы: чалавечая годнасць, смеласць, любоў да свайго народа і здольнасць аддаць за яго жыццё. Пералічыце асноўныя рысы, якімі аўтар надзяліў князя.

3. Калі б вы былі мастаком і вам прапанавалі б стварыць абагульнены вобраз народнага песняра, якім бы ён быў? Якія б колеры пераважалі на вашай карціне?
4. Прачытайце назвы твораў і прозвішчы аўтараў, якія гэтыя творы напісалі. Аднаго з герояў гэтых твораў завуць Сымонка. Назавіце твор.

Максім Багдановіч. «Музыка».

Якуб Колас. «У яго быў свет цікавы...».

5. Паэма «Курган» пабудавана на паэтычным кантрасце. Дапішыце патрэбнае.

жабрацкае існаванне беднаты — ... 

гусляр — ...

«белых хорамаў п'яныя шумы» — ... 

прыганятыя — ...

6. Назавіце сродак мастацкай выразнасці, выкарыстаны Янкам Купалам у наступных радках:

Не пад мысль песня будзе каму-небудзь нам —
Канапляную возьмеш заплату.

6. Абагульненне.

Настаўнік: Створаныя аўтарам характэрныя для тых часоў карціны жыцця народа выклікаюць у душы паэта вострыя перажыванні, пачуццё незадаволенасці, крыўды за свой народ і сваю радзіму.

У аснову паэмы пакладзены фальклорныя легенды пра незвычайнага музыку, якія настолькі ўразілі Купалу, што ён зрабіў гусляра галоўным героем твора.

Шматлікія эпітэты, параўнанні, метафары, выкарыстаныя для стварэння вобраза гусляра, падкрэсліваюць павагу аўтара да свайго героя і захапленне ім. Ужо пачынаючы з партрэта, аўтар падкрэслівае «незвычайны агонь у задумных вачах», гаворыць пра яго: «сумны, як лунь, белы дзед», але як толькі пачуў загад князя, — «заіскрыліся вочы сівыя» і «заплакалі струны жывыя».

Аўтар ужывае тыя ж сродкі мастацкай выразнасці і для стварэння вобраза князя, але перад намі паўстае зусім іншы герой, і адносіны аўтара да яго — супрацьлеглыя. Ужываючы параўнанні, аўтар гаворыць пра каменнае сэрца князя, яго пустую і халодную душу.

Абагульняючы выказванні вучняў, настаўнік падводзіць да вызначэння ідэі паэмы — услаўленне перамогі духу над сілай і багаццем.

7. Падвядзенне вынікаў, выстаўленне адзнак.

8. Рэфлексія.

Настаўнік: Падыміце той малюнак, які адпавядаў вашаму настрою на ўроку:

[image: image7.jpg]“J

)




9. Інфармацыя пра дамашняе заданне і інструктаж па яго выкананні.
Вывучыць урывак з паэмы на памяць.

Індывідуальныя заданні:

10—9 б. Падрыхтуйце прэзентацыю вобраза народнага песняра (паводле твораў фальклору або мастацкай літаратуры).
8—7 б. Напішыце ліст да князя ці гусляра.
Тэма ўрока: Максім Багдановіч. «Маёвая песня»

Мэты і задачы ўрока: 

адукацыйныя — пашырыць уяўленні вучняў аб загадкавай краіне паэзіі за кошт увядзення ў іх чытацкую свядомасць імя М. Багдановіча; дапоўніць агульнае ўражанне аб сродках мастацкай выразнасці ў вершы М. Багдановіча «Маёвая песня»; прааналізаваць верш у адзінстве зместу і формы;

развіццёвая — удасканальваць навыкі выразнага чытання; спрыяць развіццю звязнага маўлення;

выхаваўчая — на прыкладзе асобы Максіма Багдановіча, на яго вершах выхоўваць у вучняў пачуццё прыгожага, садзейнічаць выхаванню мастацкага густа, творчай самастойнасці.
Тып урока — урок камбінаванай будовы.

Метады і прыёмы — слова настаўніка, рэпрадуктыўная і эўрыстычная гутарка, выразнае чытанне.

Нагляднасць — партрэт Максіма Багдановіча, зборнік «Вянок»; плакаты з выказваннямі пра Максіма Багдановіча; зборнік вершаў М. Багдановіча «Вянок», песні на словы паэта (У. Карызна «Па-над белым пухам вішняў», А. Туранкоў «Па-над белым пухам вішняў»).

Абсталяванне: эпіграф, вучэбны дапаможнік «Беларуская літаратура. 7 клас» (аўтары-складальнікі М.А. Лазарук, Т.У. Логінава).

Эпіграф да ўрока

... І застаўся ты ў нашых душах,

Хоць навекі знік у палях,

Вечна светлы і вечна дужы,

Вечна юны, як наша зямля

У. Караткевіч

Ход урока

1. Арганізацыйны момант (Вучні настройваюцца на ўрок).
Настаўнік: Рады вітаць вас на ўроку літаратуры. Ці ўсе падрыхтаваліся да ўрока? Які ў вас настрой?

2. Актуалізацыя апорных ведаў і ўменняў, праверка дамашняга задання.

Настаўнік: Давайце паслухаем паведамленні, падрыхтаваныя вамі дома пра ролю паэзіі ў жыцці чалавека і дыяманты «Паэзія».
3. Паведамленне тэмы, вызначэнне мэт і задач урока.

Настаўнік: Асноўная мэта нашага ўрока — паглыбіць веды пра паэзію на прыкладзе верша Максіма Багдановіча «Маёвая песня».
4. Вывучэнне новага матэрыялу.

Настаўнік: Ціха гучыць раманс С. Рака-Міхайлоўскага на словы М. Багдановіча «Зорка Венера». Да партрэта падыходзіць настаўнік. У кожнай літаратуры ёсць паэты і пісьменнікі, якімі ганарацца нашчадкі. Гэта Максім Багдановіч. Ён пражыў усяго 25 гадоў, але плёну гэтага жыцця суджана такое даўгалецце, якім лёс надзяляе ўсё сапраўды таленавітае на зямлі. За кароткі жыццёвы шлях Максім Багдановіч паспеў напісаць зборнік «Вянок», які прываблівае ўвагу ўсё новых і новых чытачоў сваёй мастацкай дасканаласцю і прыгажосцю твораў.

З вершамі М. Багдановіча вы знаёміліся ў пачатковай школе, у 5-м і 6-м класах працягвалі назіраць за прыгажосцю і непаўторнасцю твораў пейзажнай лірыкі славутага беларускага пісьменніка, узгадайце, як называліся гэтыя творы («Зімой», «Вадзянік»).

М. Багдановіч быў цесна звязаны з творчасцю народа, ён не толькі добра ведаў яе, але і выкарыстоўваў у сваёй паэзіі. 3 дзіцячых год Максім знаходзіўся ў атмасферы беларускай народнай паэзіі. У гэтым вялікую ролю адыграла, у прыватнасці, вельмі багатая бібліятэка бацькі пісьменніка Адама Ягоравіча. У ёй знаходзіліся зборнікі і даследаванні Шэйна, Раманава, Насовіча, Радчанкі, Доўнар-Запольскага, Карскага і іншых вядомых фалькларыстаў і этнографаў. Беларускія песні, казкі, прыказкі і прымаўкі Максім Багдановіч чуў таксама і ў «жывым выкананні» - ад родных цётак і бацькі. Магдалена Гапановіч і бацька пісьменніка любілі спяваць беларускія песні. Многія з іх М. Багдановіч пазней выкарыстаў у сваіх вершах. Захапляўся пісьменнік і міфалагічнай спадчынай беларусаў.

Паэт таксама вельмі любіў прыроду роднага краю, тонка разумеў яе, адчуваў сябе часцінкай вялікага свету, умеў слухаць і бачыць усё навакольнае: «як дрыжаць ад ветру зоркі», «як расце ў цішы трава».

Паэт добра ведаў рускую, французскую, нямецкую паэзію і таму вельмі часта выбіраў да сваіх вершаў эпіграфы з твораў А. Фета, П. Верлена, Г. Гейне і іншых паэтаў.

Да верша «Па-над белым пухам вішняў...», які меў і другую назву — «Маёвая песня», М. Багдановіч абраў эпіграф з твора французскага пісьменніка Поля Верлена «De la musigue avant toute chose» «Музыка перш за ўсё...».

Уважліва паслухайце верш (настаўнік выразна чытае твор першы раз):


Па-над белым  пухам вішняў, / 

Быццам  сіні аганёк. / 

Б'ецца, уецца шпаркі, лёгкі  

Сінякрылы матылёк.

Навакол усё паветра
Ў струнах сонца залатых, - 

Ён дрыжачамі крыламі
Звоніць ледзьве чутна ў іх.

І ліецца хваляй песня, - 

Ціхі, ясны гімн вясне.

Ці не сэрца напявае,

Навявае яго мне?

Ці не вецер гэта звонкі
Ў тонкіх зёлках шапаціць?

Або мо сухі, / высокі /

Ля ракі чарот шуміць?

Не паняць таго ніколі,

Не разведаць, не спазнаць:

Не даюць мне думаць зыкі, /

Што ляцяць, / дрыжаць, / звіняць.

Песня рвецца і ліецца.

На раздольны, вольны свет.

Але хто яе пачуе?

Можа, толькі сам паэт.

5. Праверка першаснага ўспрымання.

Гутарка па пытаннях:

Ці спадабаўся вам верш? Якія пачуцці вас усхвалявалі? Якія малюнкі ўзніклі ў вашым ўяўленні пры чытанні?

6. Вывучэнне новага матэрыялу.
Настаўнік: Верш М. Багдановіча «Маёвая песня» ўваходзіць у зборнік паэта «Вянок». Апрача падзагалоўка «Кніжка выбраных вершаў» першы раздзел зборніка меў яшчэ тэматычнае вызначэнне «Малюнкі і спевы». I сапраўды, вершы М. Багдановіча вельмі мілагучныя і вобразныя, менавіта таму яны вабілі беларускіх кампазітараў. 
Гучыць песня (У. Карызна «Па-над белым пухам вішняў», А. Туранкоў «Па-над белым пухам вішняў»), пасля якой вучні чытаюць верш яшчэ раз.

Гутарка па пытаннях:
1. 3 дапамогай якіх сродкаў паэт стварае такі маляўнічы пейзаж?
2. Якім настроем прасякнуты радкі першай страфы?

Вучні: М. Багдановіч стварае зрокавыя і слыхавыя вобразы, якія паступова складаюцца ў адзіны цэласны вобраз — шматфарбны, шматгалосы свет, сагрэты сэрцам і пачуццямі паэта.

Першая страфа верша багатая на эпітэты, якія дапамагаюць стварыць вобраз «шпаркага, лёгкага сінякрылага матылька». Паэт параўноўвае яго з сінім аганьком. У першай страфе спалучаюцца зрокавыя (белы пух вішняў, сінякрылы матылёк, струны залатыя) і слыхавыя (дрыжачымі крыламі, вецер звонкі)эпітэты. У вершы пераважаюць слыхавыя ўражанні, якія ствараюцца з дапамогай алітэрацыі — паўтора зычных гукаў [ц], [ч], [з], [с], [ш], [х], напрыклад:

Усё жывое славіць вясну. 3 усіх бакоў «ляцяць, дрыжаць, звіняць» зыкі вясны. М. Багдановіч на працягу ўсяго верша выкарыстоўвае дзеясловы, якія дапамагаюць перадаць узрушанасць, тэмп, хуткасць змены малюнкаў:

Не паняць таго ніколі, 

не разведаць, не спазнаць: 

не даюць мне думаць зыкі, 

што ляцяць, дрыжаць, звіняць.

Настаўнік: Памер верша — чатырохстопны харэй (ад грэч. танцавальны) — адзін з метраў антычнай і сілаба-танічнай сістэм вершаскладання, заснаваны на раўнамерным чаргаванні ў вершаваных радках доўгіх (або націскных) і кароткіх (або ненаціскных) складоў.

_ _│_′ _│_′ _

_ _│_′ _│_ _ _′

_′_│_′ _│_′ _│_′_

_  _  _′_ │_  _  _′

Па-над белым пухам вішняў, 

Быццам сіні аганёк, 

Б'ецца, ўецца шпаркі, лёгкі 

Сінякрылы матылёк.

Менавіта памер верша і вобразна-выяўленчыя сродкі дапамагаюць перадаць актыўнасць успрымання чалавекам, прыгажосці прыроды, няўлоўных гукаў і фарбаў, што даюць магчымасць адчуць сябе маленькай часцінкай навакольнага свету.

6. Замацаванне вывучанага.

Настаўнік: Кожны з вас індывідуальна ў сшытку павінен адказаць на наступныя пытанні і выканае заданні:

1. Якое з пададзеных азначэнняў найбольш удала перадае ідэйна-эстэтычны пафас верша.

1) Любаванне матыльком

2) Апяванне вясны

3) Захапленне гармоніяй фарбаў і гукаў

2. Прачытайце ўважліва дзве першыя страфы верша. Якія мастацкія сродкі (тропы) дапамагаюць паэту перадаць разнаколернасць свету? Выпішыце іх.

Параўнанні: ...

Метафара: …

Эпітэты: …

3. Выпішыце словазлучэнні або сказы, пры дапамозе якіх перадаюцца ў вершы гукі, песня вясны.

Настаўнік: Намалюйце словамі або фарбамі, вылепіце з пластыліну або вышыйце крыжыкам, выканайце відарыс матылька ў тэхніцы аплікацыі (на выбар). Калі вы не валодаеце такімі здольнасцямі — не засмучайцеся. Дамалюйце матылька і расфарбуйце згодна з вашым уяўленнем.


7. Абагульненне.

Настаўнік: Як вы думаеце, з якой мэтай М. Багдановіч напісаў гэты верш?

Вучні: М. Багдановіч напісаў вельмі многа прыгожых вершаў, прысвечаных прыродзе. Гэтыя вершы не проста апісанне, канстатаванне факта прыгажосці нашай зямлі, непаўторнасці яе прыроды. Кожны чалавек можа асабіста спасцігнуць прыроду красы, але для гэтага трэба быць вельмі чуйным, назіральным, адкрытым сэрцам, каб не атрымалася, што ўсю гэтую прыгажосць адчуе «можа, толькі сам паэт». М. Багдановіч вучыць нас бачыць прыгожае ў самым звычайным: палёце матылька, цвіценні вішняў, сонечным вясновым дні, шапаценні ветру ў сухіх зёлках. Пісаць вершы дадзена не кожнаму, бо, паводле выказвання М. Багдановіча: «душа ў паэта, калі спараджае ён дзіўныя вершы, нябесным агнём абагрэта, і ў час той між люду ён — першы...» Але навучыцца разумець вершы, адчуваць прыгажосць прыроды і самога жыцця можна. Штаму і вучыць нас паэзія.

8. Падвядзенне вынікаў, выстаўленне адзнак.

9. Рэфлексія. Працягніце фразу:
1. На ўроку я працаваў…

2. Было цікава…

3. Мне спадабалася…

4. Сёння я зразумеў…

10.
Інфармацыя пра дамашняе заданне і інструктаж па яго выкананні.
Вывучыць верш Максіма Багдановіча на памяць, падрыхтавацца да конкурсу на лепшага чытальніка.
Індывідуальнае заданне: Напісаць эсэ «Мой Багдановіч».
Памятка-парада для падрыхтоўкі і напісання эсэ

1. Эсэ перадае індывідуальнае бачанне і ацэнку, расказвае аб нечым праз уласнае «я».

2. Эсэ можа ўтрымліваць як апісанне з’яў, падзей, так і разважанні аўтара, яго роздум.

3. Эсэ мае свабодную кампазіцыю, успрымаецца як плынь свядомасці, думак.

4. Эсэ пішацца вобразнай, арыентаванай на размоўную мовай.

5. Эсэ мае невялікі аб’ём.

	
Віды эсэ

па жанрава-стылістычнай форме


	эсэ-нататка

эсэ-мастацкая замалёўка

эсэ-партрэт

эсэ-біяграфія (аўтабіяграфія)

эсэ-ўспамін

эсэ-дзённікавы запіс

эсэ-водгук




Асноўныя патрабаванні да эсэ

1. Канкрэтная тэма.

2. Навукова-канкрэтная аснова.

3. Падкрэсленая суб’ектыўнасць выказвання.

4. Арыентаванасць на жывую гутарковую мову.

5. Права на дадумванне, фантазію, вымысел.

6. Свабодная кампазіцыя.

7. Камунікатыўнасць, адрасаванасць чытачу.

8. Праблемнасць.

9. Арыентацыя на мэту.



















































